
Jon Arretxe, izuaren bideetan 

«Era askotako beldurrak» jorratu ditu 'Sustrai beltzak' liburua osatzen duten ipuinetan 
Juan Luis Zabala - Donostia 

«Zerbait guztiz ezberdina egiteko gogoa» izan du Jon Arretxek (Basauri, Bizkaia, 1963) Sustrai beltzak beldurrezko ipuinen bilduma idazteko akuilu. «Orain arte bidaia literatura eta umorezko kontaketak idatzi ditut, nobela beltz bat ere bai... Beldurrezko zerbait egiteko gogoa sentitu nuen, eta beldurrezko istorioz osatutako liburua osatzea pentsatu nuen». Asmo horren fruitua Elea argitaletxeak jarri du plazan. «Argitaletxe txikia, baina serioa da Elea, gauzak txukun eta ondo egiten dituena», eta horregatik egin du egileak Elearen aldeko hautua. 

Dena den, Arretxeren ibilbidean beldurrezko ipuinena genero berria izanagatik, «aurreko liburuetan erabilitako hainbat tresna» erabili ditu Arretxek liburu berrian ere, Iñaki Mendizabal Elea argitaletxeko editorearen ustez: «ironia punttu bat, paisaia exotikoak, bidaietan jasotako bizipenen islak, kontatzeko modu zuzena...». 

«Sustrai beltzak liburuak badu bidaia literaturatik ere zer edo zer, kokaguneei eta pertsonaiei dagokienez», aitortu du Arretxek. «Hamaika ipuin daude liburuan, eta batzuk Mendebaldean kokatzen dira, Europan, Lehen Munduan. Baina beste ipuin batzuetarako kanpora jo dut. Amazoniako tribu batzuetan oraindik erdi ezkutuan dagoen kanibalismoa erabili dut ipuin batean. Beste bat, berriz, Varanasin kokatu dut, Indian, Ganga ibaiaren bazterrean, oso leku egokia baita magia eta espiritualtasun kontuetan oinarritutako istorioa osatzeko. Marrakexen kokatutako ipuina ere badago, hango zokoak eta kalezuloak leku egokiak iruditu zaizkidalako ipuin horrentzat. Eta beste bat Lahoren dago kokatua, Pakistanen». 

Ipuin horiek leku horietan idatzi ditu, gainera. «Aurten, oraindik orain, Vanarasin egon naiz, liburua amaitzen. Pixka bat lehenago, abuztuan, Marrakexen egon nintzen, han kokatzen den ipuina idazten». Arretxeren ustez, sinesgarritasun handiagoa du ipuinak, «baita idazlearentzat ere», idazleak ipuinaren kokalekuan idazten badu. «Nik gehiago sinesten dut idazten dudana, neure begiekin une horretan ikusten baldin baditut paraje horiek, kale horiek, horko pertsonak». 

«Beldurra ez da berdina leku guztietan», Arretxeren ustez, eta ezberdintasun horiek islatzen ditu liburuak. «Europako mendebaldean, gauza errealek ematen dute beldurra: gau batean hiri bateko txoko ilun batean norbait ateratzea edo... Baina ipar-mendebaldeko Afrikan, adibidez, magia beltzaren eta aztien boterean sinesten dute, eta vuduarekin eta antzekoekin beldurtu egiten dira. Guri lelokeriak iruditzen zaizkigun kontuak oso serioak eta beldurgarriak dira beste testuinguru batean kokatuta». 

«Gaur egun ia ezinezkoa da ezer guztiz originala idaztea», Arretxeren ustez. Baina gauzak «beste era batean kontatzen» saiatu da, hala ere. «Esaterako, liburu honetako ipuin batean neskei tripak ateratzen dizkien hiltzaile bat agertzen da. Horrelakoak mila bider ikusi ditugu. Hori ere modu originalagoan kontatzeko ahalegina egin dut». 

«Era askotako beldurrak» aurkituko ditu irakurleak Arretxeren liburuan. «Ipuin batzuetan Afrikako espirituen eta magia zuri nahiz beltzaren mundua agertzen da; beste batzuk errealistagoak dira, hiltzaile klasikoak dituzte oinarri...». Ipuin batzuetan Egar Allan Poe eta Howard Phillips Lovecraften eragina igarriko delakoan dago egilea. 

GENEROAK, «ALDARTEAREN ARABERA». «Boladaka» eta «aldartearen arabera» erabakitzen du Arretxek zer generotako literatura idatzi. «Bolada batean maitasunezko istorioak idazteko gogoa izan dezaket, beste aldi batean zerbait tristeagoa idazteko gogoa... Zorionez, ez nago ezer idaztera behartuta, eta sentitzen dudan gogoaren arabera erabakitzen dut molde bateko edo besteko literatura egitea». 

Behin idazteko gaia eta moldea aukeratu eta gero, horrek eragin zuzena izan ohi du Arretxeren irakurketetan ere. «Liburuaren ideia bideratuta dudanean, mundu horretan murgiltzen naiz, eta horrekin zerikusia duten liburuak irakurtzen ditut. Aurten, adibidez, beldurrezko film ugari ikusi dut eta beldurrezko liburu liburu pila bat irakurri». 

Horretaz gain, bere burua beldurra pasatzera behartu du. «Bakarrik ibili naiz gauez Varanasingo kaleetan, gero kontatu behar nuena sentitzeko. Eta gauza bera egin dut Marrakexen eta beste leku batzuetan ere. Askoz sinesgarriagoa egiten baitzait neuk sentitutakotik abiatuta kontatzea».  

«'Sustrai beltzak'-ek badu bidaia literaturatik ere zerbait, kokaguneei eta pertsonaiei dagokienez» 

«Guri lelokeriak iruditzen zaizkigun kontuak oso serio eta beldurgarriak dira beste testuinguru batean» 

